
Tað verður áhugavert  at frætta, hvørja 
lagnu provokoerandi uppskotið hjá 
løgtingsformanninum um at avtaka 
fólkatingssessirnar fær, tá tað kemur 
til atkvøðugreiðslu í Løgtinginum.

Ikki tí. Bárður Nielsen kann sova 
púra róliga, tí hvørki fólkatingssessir 
ella ríkisfelagsskapur fara nakran veg 
av hesum. Var uppskotið meint í álvara, 
so var tað ikki lagt fram sum eitt par­
aduuppskot frá tingmanni, sum bara 
vil gera gang eina løtu og fáa fólk at 
leggja merki til, at hann er til og at 
hann er tjóðveldismaður, sum vil loysa 
Føroyar frá Danmark.

Á tingfundi mikudagin vildi for­
maður Sambandsfloksins hava at vita 
frá løgmanni, um hann fór at krevja 
málið tikið aftur ella felt av sam­

gonguni. Men tað vildi løgmaður ikki. 
Hann royndi at vissa sambandsfor­
mannin um, at uppskotið ongan týdn­
ing fór at fáa kortini, hvørki so ella so.

Men tað var ikki gott nokk fyri Bárð 
Nielsen. Hann óttast, at hetta uppskot­
ið kann føra til loysing frá Danmark.

Ja, sjálvandi. Eitt hvørt stig á full­
veldisleið kann føra til loysing. Tað sig­
ur seg sjálvt – tað er líka sum sagens 
natur. Men fyri Sambandsflokkin 
hevur uppskotið júst sama týdning, 
sum fyri tingformannin heiman av 
Sandi: At skapa týdingarleysan gang 
eina løtu.

Men skal uppskotið samtykkjast, so 
skal meiriluti fáast fyri tí á tingi. Har 
finst slíkur meiriluti valla – uttan so at 
samstarvsflokkurin Sambandsfloksins 

– flokkurin hvørs formann Sambands­
flokkurin skal bera út í løgmanssessin, 
atkvøður fyri. Og tað kann væl henda. 
Fólkaflokkurin stóð á odda fyri full­
veldisstrembanini um aldarskiftið, so 
tað mátti verið lítið fyri hjá flokkinum 
at samtykt eitt meinaleyst uppskot frá 
tingformanninum, um tað samstundis 
kann skapa trupulleikar í samgonguni. 

Tað ger tað tó valla. Tí líka so lítið, 
sum fólk í samgonguni trúgva upp á 
loysingina í nærmastu framtíð, so eru 
tey heldur ikki so bangin fyri henni, 
sum Bárður Nielsen letst at vera. 

Men hinvegin, um meiriluti er fyri 
at taka av fólkatingssessirnar, og er 
meiriluti fyri loysing í Føroyum, so 
verður tað ikki Bárður Nielsen, sum 
forðar tí. Tí fólksins vilji má virðast.

Týdningarleysur gangur um einki

22. MARS 2019

Fýra umsóknir eru til nýggja starvið sum 
prestur í Hoyvíkar kirkju.

Suðurstreymoyar norðara prestagjald 
fekk í januar mánað játtan til eitt embæti 
afturat. Ein sóknarprestur er í prestagjald­
inum. Kirkjuligi myndugleikin metti, at 
neyðugt var við einum embæti afturat til 
eitt skjótt vaksandi øki, ið tilsamans telur 
umleið 4.500 fólk. 

Embætið varð lýst leyst at søkja, og á 
middegi í gjár var umsóknarfreistin úti. 

Fýra umsøkjarar eru til kallið. Ætlanin 
er at innstilla komandi sóknarprestin 
innan tríggjar vikur. 

Seinastu tíðina 
hevur Marjun Bæk 
røkt starvið sum 
hjálparprestur hjá 
Theodori Eli Dam 
Olsen, sóknar­
presti.

Fýra vilja vera 
prestur í Hoyvík

FREISTIN FARIN

Les eisini blaðið
á telefonini

Skaðadagurin í 
Hesti í 1919

Siðsøga síða 24-25

Heri Mohr 
ummælir Kjak 
undir krígnum

Síða 22-23

Okkurt vakurt støkk sundur innan í 
okkum, tá ið tað leygarkvøldið frætt­
ist, at Øssur Gudmundarson var 
deyður. Ein trúføst sál er farin. Eitt 
ediligt hjarta er sløknað. 

Góði Øssur.
Tað var deiligt at fylgjast við ein­

um so trúgvum og mildum menn­
iskja sum tær. Altíð við tí ríka orði­
num og einum ófrávíkiligum áliti í 
tínum eygnabrá. Tú hevði okkurt 
gott inni í tær. Okkurt heitt og smitt­
andi, sum kyrraði og gjørdi sinnini 
løtt.

Tað var gaman at hava teg í felags­
skapinum, og vit, sum sluppu at 
kenna teg og njóta tín trúskap, hava 

nógv at takka fyri. Kunnu spegla 
okkum í tínari erligheit og tínum 
trúfesti, um vit bert megna at flysa 
burtur av okkum teir fáfongdar­
skjøldrar, sum vit hava lyndi til at 
hylja okkum við.

Tú hevði ongar slíkar skjøldrar, 
Øssur. Tú vart bara tú. Trúgvur og 
lættur at blíva góður við. Gekk 
treytaleysur tann góða vegin, ið vit 
stundum hava so ilt við at finna sjálv. 
Takk fyri tann vísdómin, tú gavst 
okkum.

Hvíl í friði, góði Øssur, og Jesus­
pápi veri hjá tykkum nærmastu, sum 
eftir sita.

Róðrarfelagið Knørrur

Hvíl í friði, tú mannarósa 
– minni um Øssur Gudmundarson

Øssur Gudmundarsson andaðist síðsta leygadag 53 ára gamal

